
	1. Ներկայացված նախագծով առաջարկվում է Ոստիկանությանն իրավունք վերապահել հանցագործությունները և այլ իրավախախտումները կանխելու նպատակով հաշվառման վերցնել, ի թիվս այլոց, նաև վարչական իրավախախտում կատարած, ինչպես նաև համապատասխան որոշման հիման վրա պարտադիր ուսումից խուսափող ճանաչված անչափահասներին:
Վարչական իրավախախտում կատարած անչափահասներին Ոստիկանության կողմից հաշվառման վերցնելը, ըստ էության, հետապնդում է անչափահասների կողմից իրականացվելիք հնարավոր հանցագործությունները կանխելու և վերջիններիս նկատմամբ դաստիարակչական բնույթի միջոցառումներ իրականացնելու նպատակ: Այս համատեքստում վիճելի է Վարչական իրավախախտումների վերաբերյալ ՀՀ օրենսգրքով սահմանված բոլոր՝ այդ թվում նվազ վտանգավորություն ունեցող իրավախախտումների (օրինակ՝ կարանտինի ընթացքում անհատական պաշտպանության միջոցների կիրառման կանոնները խախտելը, մասնավորապես, պաշտպանիչ դիմակ չկրելը) համար անչափահասին հաշվառման վերցնելը՝ հատկապես այն պարագայում, երբ նույնիսկ չի նախատեսվում վերջինիս կողմից իրավախախտում կատարելու քանակական շեմ կամ պարբերականություն: 
Մեր գնահատմամբ, հաշվառման վերցնելու հարցում ուղենիշային պետք է լինի տվյալ անչափահասի՝ ոչ իրավաչափ վարքագիծ դրսևորելու ռիսկայնության աստիճանը կամ հանրության համար վտանգ ներկայացնելու «ներուժի» առկայությունը:

	2. Անդրադառնալով համապատասխան որոշման հիման վրա պարտադիր ուսումից խուսափող ճանաչված անչափահասների հաշվառման իրականացմանը՝ հարկ ենք համարում նշել, որ պարզ չէ, թե որ անչափահասն է համարվելու պարտադիր ուսումից խուսափող, ում կողմից կայացվող և ինչ որոշման մասին է գնում խոսքը: Ոլորտային իրավական ակտերի ուսումնասիրությունից պարզ է դառնում, որ այնտեղ նույնպես անդրադարձ չկա այն անչափահասներին, որոնք կարող են համարվել պարտադիր ուսումից խուսափող: 

